
			བདེ་སྟོང་གཉིས་མེད་དབྱིངས་ལས་མ་གཡོས་པར། །

			
			མཚན་དཔེའི་རྒྱན་ལྡན་གཟི་བྱིན་འབར་བཞིན་བཞུགས། །

			
			ཞེས་བློ་གཏད་ལིང་འགེལ་ཅི་མཛད་ཁྱེད་མཁྱེན་གྱིས་བློས་གསོལ་བ་འདེབས་པ་ནི།

			
			སྐྱབས་གནས་ཀུན་འདུས་དྲིན་ཅན་བླ་མ་ལ། །

			
			གསོལ་བ་འདེབས་སོ་བདག་སོགས་འགྲོ་བ་རྣམས། །

			
			རྨོངས་པའི་མུན་པ་ཞི་བར་བྱིན་གྱིས་རློབས། །

			
			སྐྱེ་མེད་འོད་གསལ་འཆར་བར་མཛད་དུ་གསོལ། །

			
			ཅེས་ལན་ཁ་ཤས་བརྗོད་མཐར།

			
			དཔལ་ལྡན་བླ་མའི་གནས་གསུམ་འབྲུ་གསུམ་ལས། །

			
			འོད་ཟེར་དཀར་དམར་མཐིང་གསུམ་གཅིག་ཆར་འཕྲོས། །

			
			རང་གི་སྒོ་གསུམ་ལ་ཐིམ་དབང་བཞི་ཐོབ། །

			
			ཉོན་ཤེས་སྙོམས་འཇུག་བག་ཆགས་ཀུན་སྦྱངས་ནས། །

			
			རྣམ་གྲོལ་ངོ་བོ་ཉིད་སྐུ་མངོན་དུ་བྱས། །

			
			མ་བཅོས་གཉུག་མའི་ངང་དུ་ལྷུག་པར་བཞག །

			
			ཀརྨ་པ་མཁྱེན་ནོ། །

			
    
			གྲངས་མང་བཟླ། བླ་མའི་སྐུ་གསུང་ཐུགས་དང་རང་གི་ལུས་ངག་ཡིད་གསུམ་དབྱེར་མེད་བསྲེས་ཏེ། འཁོར་གསུམ་མི་རྟོག་པའི་ངང་ཅི་ནུས་སུ་མཉམ་པར་འཇོག་གོ །མཇུག་ཏུ་དགེ་ཚོགས་གོང་འཕེལ་དུ་བྱ་བའི་བསྔོ་སྨོན་ནི།

			
			དགེ་བས་འགྲོ་ཚོགས་མཁའ་མཉམ་ཡིད་ཅན་གྱིས། །

			
			ཐོག་མེད་ནས་བསགས་སྡིག་ལྟུང་བག་ཆགས་དང་། །

			
			ཀུན་བརྟགས་འཁྲུལ་པ་ལྷག་མེད་རབ་བསལ་ཏེ། །

			
			གཞི་དབྱིངས་ཀུན་ཁྱབ་རང་ངོ་ཤེས་པར་ཤོག ། 

			
			བསླུ་མེད་སྨོན་ལམ་རྒྱ་མཚོའི་གོ་བཙན་ཅིང་། །

			
			ཡེ་ནས་བྱང་ཆུབ་རྒྱ་མཚོར་ཡོངས་བསྔོས་པས། །

			
			བསྔོ་བྱ་སྔོ་བྱེད་རྒྱ་མཚོའི་མཐའ་བྲལ་ཀྱང་། །

			
			འཁོར་བའི་རྒྱ་མཚོ་དོང་ནས་སྤྲུགས་གྱུར་ཅིག །

			
			གཞི་དབྱིངས་ཁྱབ་བརྡལ་འོད་གསལ་འདུས་མ་བྱས། །

			
			ལམ་གྱིས་མངོན་གྱུར་ཇི་ལྟར་རབ་བགྲོད་དེ། །

			
			མཐར་ཐུག་འབྲས་བུ་མངོན་སངས་རྒྱས་གྱུར་ཅིག །

			
			སྐུ་བཞི་བླ་མའི་གོ་འཕང་ཉིད་ཐོབ་ཤོག། །།

			
			
			ཅེས་པའང་བྱ་རྒོད་རྣམ་རྒྱལ་རྡོ་རྗེ་ནས། བཀྲ་ཤིས་པའི་ལྷ་རེག་གིས་མཐའ་བརྒྱན་ཏེ་བསྐུལ་ངོར། ཀརྨ་པའི་མཚན་གྱི་ཟིལ་བུ་འཐོར་བའི་ཆ་ཕྲར་གཏོགས་པ་བཅུ་དྲུག་པས། ས་ཁྱི་ཆུ་སྟོད་ཟླ་བའི་ཡར་ཚེས་ལ་ཤར་མར་བྲིས་པ་དགེ་ལེགས་འཕེལ།། །།

བླ་མའི་རྣལ་འབྱོར་སྐུ་བཞིའི་མྱུ་གུ་སྐྱེད་བྱེད་བདུད་རྩིའི་ཆར་རྒྱུན་གྱི་འགྲེལ་པ་སྐུ་བཞིའི་གོ་འཕང་འཐོབ་བྱེད་ཅེས་བྱ་བ་བཞུགས་སོ།  ། 

			མཛད་པ་པོ། སྐྱབས་རྗེ་སངས་རྒྱས་མཉན་པ་རིན་པོ་ཆེ།

		

		
			རྡོ་རྗེ་འཆང་ཆེན་རྩ་བའི་བླ་ནི། །

			ཁྱབ་བདག་རང་བྱུང་རིག་པའི་རྡོ་རྗེ་ལ། །

			བདག་ཅག་སྒོ་གསུམ་གུས་པས་ཕྱག་འཚལ་ཞིང་། །

			སྒོ་གསུམ་ལས་སུ་རུང་བར་བྱིན་གྱིས་རློབས། །

			ཅེས་རྩ་བའི་བླ་མ་རྡོ་རྗེ་འཆང་ཆེན་པོ་མཆོག་ལ་གསོལ་བ་འདེབས་པ་སྔོན་དུ་བཏང་ནས། སྐབས་སུ་བབས་པ་ནི། རིགས་ཀུན་ཁྱབ་བདག་དཔལ་༧རྒྱལ་བའི་དབང་པོ་༧སངས་རྒྱས་ཀརྨ་པ་རྒྱལ་མཆོག་བཅུ་དྲུག་པ་ཆེན་པོ། ༧རང་བྱུང་ཁྱབ་བདག་རིག་པའི་རྡོ་རྗེ་མཆོག་གི་བླ་མའི་རྣལ་འབྱོར་སྐུ་བཞིའི་མྱུ་གུ་སྐྱེད་བྱེད་བདུད་རྩིའི་ཆར་རྒྱུན་ཞེས་བྱ་བའི་བླ་སྒྲུབ་ཟབ་མོའི་འགྲེལ་པ་སྐུ་བཞིའི་གོ་འཕང་ཐོབ་བྱེད་ཅེས་བྱ་བ་བཞུགས་སོ། །

			དེ་ལ་སྐྱབས་སེམས་སྔོན་དུ་སོང་ནས། ཨོཾ་སྭ་བྷ་ཝ་སོགས་སྔགས་འདིས་གཟུང་འཛིན་གྱི་དྲི་མས་རྣམ་པར་བསྒྲིབས་པའི་ཉེས་ཚོགས་སྦྱངས་པ་ཡིན། དེ་ནས་མདུན་དུ་བླ་མ་བསྐྱེད་པ། དངོས་གཞི་གསོལ་བ་འདེབས་པ། དབང་བཞི་ལེན་ནས་རང་ངོ་སྐྱོང་བ། བླ་མ་རང་སེམས་དབྱེར་མེད་དུ་བསྲེ་བའི་མཚན་བཟླ་བ་བཅས་བཞི་ལས། 

			དང་པོ་ནི་འཁོར་འདས་ཀྱི་ཆོས་རྣམས་གནས་སྣང་གི་ཆ་གང་ཡང་། གདོད་མ་ཉིད་ནས་གཞི་ཡི་བཞུགས་ཚུལ་ཆོས་དབྱིངས་བསམ་གྱིས་མི་ཁྱབ་པའི་ངང་ནས་ནམ་ཡང་མ་གཡོས། མི་གཡོ། གཡོ་བར་མི་འགྱུར་བ་སྟེ། རྒྱུད་བླ་མ་ལས། 

			རིན་ཆེན་ནམ་མཁའ་ཆུ་དག་བཞིན། །

			རྟག་ཏུ་རང་བཞིན་ཉོན་མོངས་མེད། །ཅེས་དང་། 

			ས་ར་ཧས། 

			ལྷན་ཅིག་སྐྱེས་གང་བདུད་རྩིའི་རོ། །

			རྒྱུན་མི་ཆད་པའི་བདག་ཉིད་དོ། །

			ཆུ་བོའི་རྒྱུན་དང་ནམ་མཁའ་བཞིན། །

			མི་འགྱུར་དུས་རྣམས་ཀུན་ཏུ་གནས། །ཅེས་གསུངས་པ་ལྟར་དང་། 

			ལམ་གྱི་སྐབས། གཞི་གནས་ཀྱི་ཡོན་ཏན་དེ་ཉིད་ལ་ངོ་ཤེས་པར་བྱེད། དེ་ནས་དེ་ལ་ཡང་ཡང་འདྲིས་ཅིང་གོམས་པར་བྱ་དགོས་པས། དེའི་ཐབས་ལ་བླ་མ་ཉམས་རྟོགས་ཅན་ཞིག་ལ་བསྟེན། དེའི་ཞལ་སྔ་ནས་ཡང་དག་པའི་ལྟ་སྒོམ་སྤྱོད་གསུམ་གྱི་མན་ངག་ལེགས་པར་ནོད་དེ་རྒྱུད་ལ་དེ་དག་གི་གནད་ཟབ་མོར་བརྟན་པ་མ་ཐོབ་བར་དུ། ཐོས་བསམ་སྒོམ་གསུམ་གྱི་ཤེས་རབ་བསྐྱེད་ཅིང་། དེའི་འབྲས་བུ་ཆོས་རྣམས་སྐྱེ་བ་མེད་པ་རབ་ཏུ་རྟོགས་ཐུབ་པར་བྱ་དགོས་ཏེ། འཇུག་པར། 

			དེ་ཕྱིར་འདི་ལྟར་སྟོན་པས་ཆོས་རྣམས་ཀུན། །

			 གདོད་ནས་ཞི་ཞིང་སྐྱེ་བྲལ་རང་བཞིན་གྱིས། །

			ཡོངས་སུ་མྱ་ངན་འདས་པ་གསུངས་གྱུར་པ། །

			དེ་ཕྱིར་རྟག་ཏུ་སྐྱེ་བ་ཡོད་མ་ཡིན། །ཞེས་དང་། 

			བྱམས་སྨོན་ལས། 

			མ་སྐྱེས་པ་དང་མི་འབྱུང་དང་། །

			རང་བཞིན་མ་མཆིས་གནས་མ་མཆིས། །

			རྣམ་རིག་མ་མཆིས་དངོས་མ་མཆིས། །

			སྟོང་པའི་ཆོས་ནི་རྟོགས་པར་ཤོག །ཅེས་པ་ལྟར་རོ། །

			དེ་ལྟར་གོང་དུ་བཤད་ཟིན་གྱི་དོན་རྣམས་དངོས་བསྟན་སྟོང་པ་ཉིད་ཀྱི་ཚུལ་རབ་ཏུ་བརྗོད་དེ། དེ་ནས་སྟོང་ཉིད་ཀྱི་རང་བཞིན་ཡང་། ཅི་མེད་ཅང་མེད་རྟོག་མེད་ཙམ་དུ་ལུས་པ་མིན་པ། སོ་སོ་རང་རིག་པའི་ཡེ་ཤེས་དང་རྣམ་དབྱེར་ཡེ་ནས་མི་ཕྱེད་པ་ལ་ངང་གིས་གནས་ཤིང་། གློ་བུར་འཁྲུལ་པའི་རྐྱེན་གྱིས་ནམ་ཡང་གཤིས་ལ་གོས་མ་མྱོང་བས་ན་སྤྲོས་བྲལ་ཞེས་བརྗོད་ལ། དེས་རང་བཞིན་གསལ་བའི་ཆ་སྟོན་ཅིང་། དེ་ཡང་ཕྱག་ཆེན་སྨོན་ལམ་དུ། 

			བཟང་ཞེན་ཉམས་ཀྱི་འཛིན་པ་རང་སར་གྲོལ། །

			ངན་རྟོག་འཁྲུལ་པ་རང་བཞིན་དབྱིངས་སུ་དག །

			ཐ་མལ་ཤེས་པ་སྤང་བླང་བྲལ་ཐོབ་མེད། །

			སྤྲོས་བྲལ་ཆོས་ཉིད་བདེན་པ་རྟོགས་པར་ཤོག །ཅེས་དང་། 

			ཤེས་རབ་འབྲུག་རྒྱལ་གྱིས་ཀྱང་། 

			ཕྱི་སྣང་བ་གཟུགས་བརྙན་སྟོང་པ་དང་། །

			ནང་རིག་པ་བློ་ལས་འདས་པ་གཉིས། །

			གདོད་ཟུང་འཇུག་ཏུ་གནས་པ་ངོ་ཤེས་པས། །

			ལྟ་བ་མཐའ་བྲལ་གྱི་དོན་ལ་རང་བྱན་ཚུད། །ཅེས་གསུངས་པ་ལྟར་རོ། །

			དེ་ལྟར་གསལ་སྟོང་འདུ་འབྲལ་མེད་པའི་དབྱིངས་ལས། འབད་རྩོལ་དང་བྲལ་བའི་འགག་མེད་ཀྱི་རོལ་རྩལ་སྣ་ཚོགས་སུ་རྩེན་ནས། བདེ་སྟོང་གི་དགའ་བ་རབ་ཏུ་བཞད་པ་ཐབས་དང་རྩོལ་བ་ལས་བྱུང་བ་མ་ཡིན་པ། དེ་ཡང་ཡས་བྱོན་དང་མས་བརྟན་གྱི་དགའ་བས་རྐང་མཐེབ་ནས་སྤྱི་གཙུག་ཏུ་སོན་པས། འབྲས་བུའི་དགའ་བར་རེག་སྟེ་རྩ་གཙོ་མོ་གསུམ་དང་། འཁོར་ལོ་བཞིའི་མདུད་པ་ཕྲ་རགས་ཀུན་རང་སར་གྲོལ་བས་གསང་སྔགས་ཕོ་ཉའི་ལམ་དུ་མངའ་དམ་པར་བརྙེས་ཏེ་གཞོམ་དུ་མེད་པའི་རྒྱལ་སར་བརྟན་པ་འཐོབ། འོན་ཀྱང་། ཇི་སྐད་དུ། 

			རྒྱ་མཚོ་ཆུ་སྲིན་གནས་ཀྱི་རླབས། །

			དུས་ལས་ཡོལ་བར་འགྱུར་སྲིད་ཀྱང་། །

			གདུལ་བར་བྱ་བའི་སྲས་རྣམས་ལ། །

			སངས་རྒྱས་དུས་ལས་ཡོལ་མི་མངའ། །ཞེས་པ་ལྟར། 

			ནཱ་དའི་རང་སྒྲས་བསྐུལ་བའི་རྐྱེན་གྱིས་འགྲོ་ལ་རྗེས་སུ་རབ་ཏུ་ཆགས་པས་དམིགས་པ་མེད་པའི་སྙིང་རྗེ་ཆེན་པོའི་དབྱིངས་ཀྱི་རྩལ། ཉམ་ང་དང་བྲལ་བའི་ཟིལ་གནོན་ཕྱོགས་མཐའ་མེད་པའི་བརྩེ་ཆེན་ཟུང་འཇུག་ངང་ཉིད་ལས་སྐད་ཅིག་གིས་མདུན་གྱི་ནམ་མཁར། དངོས་འཛིན་དང་མཚན་འཛིན་གྱི་འབག་བཙོག་གིས་མ་གོས་པར། ཟག་མེད་ཀུན་ཏུ་བཟང་པོའི་ཀློང་ནས་སྤྲུལ་པའི་གནམ་ས་གང་བའི་མཆོད་པ་འཛད་དུ་མེད་པ་སྤྲིན་གྱི་ཕུང་པོ་དཔག་ཏུ་མེད་པ་ལྟར་དང་། གཏིང་མཐའ་བྲལ་བ་རྒྱ་མཚོ་ལྟ་བུ་རབ་ཏུ་གཏམས་ཅིང་དཀྲིགས་པའི་དབུས་སུ། ལྷ་སོགས་འགྲོ་བ་རྣམས་ཀྱིས་མཐོང་མ་ཐག་ཡིད་ཀུན་ནས་འཕྲོག་པར་བྱེད་པའི་སེང་གེའི་ཁྲི་སྟེ། ལྟ་བ་ངན་པའམ་ཕྱིན་ཅི་ལོག་པའི་ཚོགས་རྣམས་འཇོམས་པར་བྱེད་པའི་བརྡ་མཚོན། པདྨ་ནི་གཤིས་ལ་སྐྱོན་གྱིས་མ་གོས་པའི་བརྡ། ཟླ་བ་ནི་འགྲོ་བའི་ཉོན་མོངས་པའི་ཚ་གདུང་སེལ་བྱེད་ཀྱི་བརྡ། དེ་དག་གི་སྟེང་དུ་སྐད་ཅིག་ཉིད་དུ་དྲན་རྫོགས་ཏེ། བླ་མའི་སྐུ་རིམ་བཞིན་དུ་བསྐྱེད་པའི་རྩོལ་བར་མི་བརྟེན་པར། གློ་བུར་དུའམ་ལམ་གྱིས་སྐུ་ཡི་ཆ་ཤས་བ་སྤུ་ཕྲ་མོ་དང་བཅས་ཡོངས་སུ་རྫོགས་པར་གསལ་འདེབས་པ་སྟེ། དེ་ཡང་སྡོམ་འབྱུང་ལས། 

			བསྐྱེད་པའི་རིམ་པའི་དཀྱིལ་འཁོར་བསྒོམ། །

			བརྟུལ་འབྲིང་དག་གིས་བསམ་པར་བྱ། །

			རྣོན་པོ་སྐད་ཅིག་རྣམ་པ་ཡིས། །

			སེམས་ཙམ་ཉིད་ཀྱི་དཀྱིལ་འཁོར་ཏེ། །

			སྐད་ཅིག་རྣམ་པའི་རྣལ་འབྱོར་གྱིས། །

			རྫོགས་པའི་རིམ་པ་བསྒོམ་པར་བྱ། །ཞེས་པ་ལྟར། 

			བསྐྱེད་པའི་རིམ་པ་འདི་ལ་དབང་པོ་བརྟུལ་འབྲིང་རྣམ་གསུམ་ཡོད་པ་ལས། དང་པོ་གཉིས་ཀྱིས་རིམ་གྱིས་བསྐྱེད་པ་དང་། རྣོན་པོས་སྐད་ཅིག་གིས་ཀྲོང་སྐྱེད་བྱེད་པ་གསུངས་པ་ཡིན། གཞན་ཡང་རྣལ་འབྱོར་རྫོགས་ཕྲེང་དུ་གསུངས་པ་ལྟར། སྐད་ཅིག་གིས་བསྐྱེད་པ་ལ། ཟབ་མོ་བསྐྱེད་རིམ་མམ་མི་ཟབ་པའི་རྫོགས་རིམ་ཞེས། དབང་རྣོན་གྱི་ལྷ་ཡི་རྣལ་འབྱོར་གསུངས་པའང་ཡོད་པས། གང་ལྟར་བསྒོམ་བྱ་ནི་རྩ་བ་གསུམ་འདུས་པའི་སྐུ་ཞེས་གསུངས་ཏེ། བྱིན་རླབས་ཀྱི་རྩ་བ་བླ་མ། དངོས་གྲུབ་ཀྱི་རྩ་བ་ཡི་དམ། ཕྲིན་ལས་ཀྱི་རྩ་བ་ཆོས་སྐྱོང་དེ་ཐམས་ཅད་གཅིག་ཏུ་འདུས་པའི་བདག་ཉིད་ཅན། ཇི་སྐད་དུ། 

			བླ་མ་སངས་རྒྱས་བླ་མ་ཆོས། །

			དེ་བཞིན་བླ་མ་དགེ་འདུན་ཏེ། །

			ཀུན་གྱི་བྱེད་པོ་བླ་མ་ཡིན། །ཞེས་དང་། 

			སངས་རྒྱས་ཐམས་ཅད་འདུས་པའི་སྐུ། །

			རྡོ་རྗེ་འཛིན་པའི་ངོ་བོ་ཉིད། །ཞེས་དང་། 

			མཐའ་དག་ཡོན་ཏན་རྫོགས་པའི་བླ་མ ་ནི། །

			སངས་རྒྱས་ཀུན་གྱི་ཐུགས་རྗེ་ཡེ་ཤེས་ཁམས། །

			གདུལ་བྱའི་ཡུལ་ལ་སྐྱེས་བུའི་གཟུགས་ཀྱིས་བྱོན། །

			དངོས་གྲུབ་ཀུན་གྱི་རྩ་བ་བླ་ན་མེད། །ཅེས་པ་ལྟར། 

			དེ་ལྟ་བུའི་དཀོན་མཆོག་ཀུན་འདུས་ཀྱི་ངོ་བོ། རྩ་གསུམ་ཀུན་འདུས་ཀྱི་བདག་ཉིད་དེ་ནི། རྒྱལ་བའི་དབང་པོ་སྟེ་བདུད་བཞིའི་གཡུལ་ལས་རྒྱལ་ཞིང་། འབྲས་བུ་འཆི་མེད་རྟག་བརྟན་བླ་ན་མེད་པར་དབང་བརྙེས་པའི་སྐྱེས་མཆོག བླ་མའི་ཡང་བླ་མ། གོང་མའི་ཡང་གོང་མ། རྒྱལ་བ་ཀུན་གྱི་ཕྲིན་ལས་ཀྱི་རང་གཟུགས་༧དཔལ་རྒྱལ་དབང་༧ཀརྨ་པ་ཆེན་པོ་བཅུ་དྲུག་པ་༧རང་བྱུང་ཁྱབ་བདག་རིག་པའི་རྡོ་རྗེ་མཆོག ཐུགས་ཟག་པ་མེད་པའམ་དམིགས་པ་མེད་པའི་སྙིང་རྗེ་ཆེན་པོས་གདུལ་བྱ་རིགས་ཅན་གསུམ་ནམ་ཡང་མི་འདོར་བ་མཚོན་ཕྱིར། ཞི་བ་དང་འཛུམ་པའི་ཡོན་ཏན་ཏེ། ཞི་བ་ནི་རང་དོན་དུ་སྤངས་པ་ཕུན་ཚོགས་དང་། འཛུམ་པ་ནི་གཞན་དོན་དུ་བརྩེ་སྟོང་ཟུང་འཇུག་གི་ཡོན་ཏན་མངའ་དབང་འབྱོར་བ། དེ་ལྟའི་ཞི་འཛུམ་གྱི་རྣམ་པར་ཤར་བའི་ཞལ་དཀྱིལ་སྟོན་ཀའི་ཟླ་བ་ལྟར་མཛེས་ཤིང་ཡིད་དུ་འོང་བའི་མདངས་དང་ལྡན་པ། དབུ་ལ་དུས་གསུམ་རྒྱལ་བའི་ཡེ་ཤེས་ཀྱི་རང་སྣང་ལས་གྲུབ་ཅིང་སྐལ་པ་ཤིན་ཏུ་ལྡན་པ་དག་བཅོས་མ་མ་ཡིན་པའི་མོས་གུས་ཀྱིས་མཇལ་ཙམ་གྱིས་སམ་མཐོང་བ་ཙམ་གྱིས་རྒྱུད་མ་རིག་པ་ལས་གྲོལ་ནུས་པ་སྟེ། དེའང་འཇམ་དཔལ་མཚན་བརྗོད་ལས། 

			ཅོད་པཎ་བཟང་པོ་མཐོན་ཀའི་རྩེ། །

			སྐྲ་མཆོག་མཐོན་ཀ་ཆེན་པོ་འཆང་། །

			ནོར་བུ་ཆེན་པོ་འོད་ཆགས་དཔལ། །

			སངས་རྒྱས་སྤྲུལ་པའི་རྒྱན་དང་ལྡན། །

			འཇིག་རྟེན་ཁམས་བརྒྱ་ཀུན་བསྐྱོད་པ། །

			རྫུ་འཕྲུལ་རྐང་པའི་སྟོབས་ཆེན་ལྡན། །

			དེ་ཉིད་དྲན་པ་ཆེན་པོ་འཆང་། །

			ཞེས་གསུངས་པ་ལྟར་གྱི་ཡོན་ཏན་མངའ་བའི་དབུ་ལ་ཞྭ་ནག་གསེར་གྱི་མདོངས་ཅན་གྱིས་སྤྲས་པ། ངོ་བོ་ནི་ཡེ་ཤེས་ཀྱི་མཁའ་འགྲོ་མ་འབུམ་གྱི་དབུ་སྐྱེས་ཞུ་སྟེ། དབུ་ཞྭའི་རྣམ་པར་གསལ་བ་དབུ་ལ་གསོལ་བ། ཕྱག་གཉིས་ཐབས་བདེ་བ་ཆེན་པོ་དང་། ཤེས་རབ་སྟོང་པ་ཉིད་ཡེ་ནས་དབྱེར་མི་ཕྱེད་པ་ཟུང་དུ་འཇུག་པ་མཚོན་པའི་བརྡར། རྡོ་རྗེ་དང་དྲིལ་བུ་ཐུགས་ཀར་བསྣོལ་སྟབས་སུ་འཛིན་པ། སྐུ་ལ་ཆོས་གོས་རྣམ་གསུམ་གསོལ་ཞིང་སྟེ། རྗེས་འཇུག་པ་རྣམས་ལ་རྒྱལ་བའི་བསྟན་པ་ལ་འཇུག་པའི་ལམ་གྱི་རིམ་པ་ཐོག་མར་ཆོས་འདུལ་བ་ནས། གཉིས་མེད་རྒྱུད་བར་ལྟ་སྤྱོད་ཡ་མ་བྲལ་བར་བསླབ་དགོས་པར་བསྟན་པ་ཡིན། ཞབས་སྐྱིལ་ཀྲུང་ནི། འཁོར་འདས་གཉིས་ཀྱི་མཐར་མི་གནས་པ་དང་། དེ་ལས་རབ་ཏུ་འདས་པ་སྐུ་གཉིས་ཟུང་འཇུག་གི་རྒྱལ་ཐབས་ལ་དབང་བརྙེས་པའི་བརྡ། ཐུགས་བདེ་ཆེན་ལྷན་ཅིག་སྐྱེས་པའི་ཡེ་ཤེས་དང་། རྣམ་པ་ཀུན་གྱི་མཆོག་དང་ལྡན་པའི་སྟོང་པ་ཉིད། གདོད་ནས་གཟུང་འཛིན་སོགས་རྙོག་པའི་དྲི་མ་ཕྲ་རགས་ཀྱིས་གོས་མ་མྱོང་བས། གཉིས་མེད་ཁྱབ་བརྡལ་ཆེན་པོའི་དབྱིངས་ལས་ནམ་ཡང་མ་གཡོས། མི་གཡོ། གཡོ་བར་མི་འགྱུར་བའི་ཆོས་ཉིད་ཀུན་ཏུ་བཟང་པོའི་རོལ་པར་ཏེ། ཨཱ་ལི་ཀཱ་ལི་ཆུ་ཀླུང་ཆེན་པོའི་རྒྱུད་ལས། 

			མ་ནོར་ལམ་མཆོག་སྙིང་པོ་དོན་གྱི་བརྡ། །

			ཚིག་ལམ་ཆད་པ་རྟོགས་མེད་ཤིང་རྟའི་སྲོལ། །

			དོན་གྱི་བཟླས་བརྗོད་བླ་མའི་བསྙེན་སྒྲུབ་ཟབ། །

			དུས་གསུམ་རྒྱལ་བའི་ཐུགས་ཀྱི་ཉིང་ཁུ་ཡིན། །ཞེས་དང་། 

			ས་ར་ཧ་ཞབས་ཀྱི་བཙུན་མོའི་དོ་ཧར། 

			བསམ་མེད་ཡུལ་ལ་བརྟག་ཏུ་མེད། །

			ཡུལ་མེད་སྒོམ་པར་ག་ལ་འགྱུར། །

			སྒོམ་མེད་ཉིད་ཀྱང་ཡོད་མ་ཡིན། །

			དེ་ཡི་དོན་ལ་གང་འདྲིས་པ། །

			སངས་རྒྱས་ཀུན་གྱི་ཐུགས་དང་མཉམ། །ཞེས་དང་། 

			རྣལ་འབྱོར་གྱི་དབང་ཕྱུག་བིར་ཝཱ་པས་ཀྱང་། 

			རིག་པ་གཞི་ལ་དག་པས་རྫོགས་སངས་རྒྱས་ཅེས་བརྗོད། །

			ཆོས་བློ་ཟད་སར་སྐྱོལ་བས་མྱ་ངན་འདས་ཅེས་ཟེར། །

			མ་བཅོས་མ་བསྒྱུར་སྤང་ཐོབ་ཀུན་ལས་ཡོངས་སུ་གྲོལ། །

			ཅེས་སོགས་གསུངས་པའི་དོན་བཞིན་དུ། དེའི་ངང་ལས་དག་དང་མ་དག་གི་གདུལ་བྱ་རྣམས་ཐབས་ལ་ཡོངས་སུ་མཁས་པས་འདུལ་བའི་ཕྱིར། མཚན་དང་དཔེ་བྱད་ཀྱི་རྒྱན་གྱིས་སྤྲས་ཤིང་། ཐུན་མོང་གི་ཡོན་ཏན་སྣ་ཚོགས་སུ་ལྡན་པའི་གཟི་བྱིན་རབ་ཏུ་འབར་བཞིན་དུ་བཞུགས་པར་མོས་ཤིང་། ལུས་གུས་པའི་ཕྱག ངག་གུས་པའི་བསྟོད་པ། ཡིད་གུས་པའི་གསོལ་འདེབས། བླ་མ་ཁྱེད་ཉིད་ཁོ་ནར་བློ་གཏད་ཡིད་ཆེས་ལིང་གིས་བཀལ། ཅི་གསུངས་ཚད་འཛིན་དང་། ཅི་མཛད་ལེགས་མཐོང་། བདག་ལ་སྐྱིད་སྡུག་ལེགས་ཉེས་གང་བྱུང་ཡང་བླ་མ་ཁྱེད་ཀྱིས་མཁྱེན་སྙམ་པའི་བཅོས་མིན་བློས་གསོལ་བ་ཞེ་ཐག་པ་ནས་བཏབ་ན། འཐེབ་རྒྱུ་ཡོད་ངེས་ཀྱི་རྗེ་བཙུན་དམ་པ་ཁྱེད་ཁོ་ན་ཡིན་པར་བློ་ཐག་བཅད། རེ་དྭོགས་ཟད་པས། ད་དངོས་གཞི་གསོལ་བ་འདེབས་པ་ནི། དཀོན་མཆོག་ཀུན་འདུས། རྩ་གསུམ་གཅིག་འདུས། ཀུན་འདུས་ཡིད་བཞིན་གྱི་རྒྱལ་པོ་བླ་མ་རིན་པོ་ཆེ་ཁྱེད། སྐྱབས་གནས་གཅིག་ཆོག དུས་གསུམ་སངས་རྒྱས་རྣམས་ཀྱི་ཡོན་ཏན་ཀུན་འདུས་པ། བདག་སོགས་སེམས་ཅན་ལས་ཉོན་གྱི་གཞན་དབང་དུ་འཕྱན་ཅིང་མུ་མཐའ་མེད་པའི་སྡུག་བསྔལ་གྱི་ཁོལ་པོར་སྤྱོད་པའི་ལས་ངན་པ་ཅན་རྣམས་ལ་བཀའ་དྲིན་བསྐལ་པའི་བར་དུའང་གཞལ་བར་དཀའ་བའི་བདག་ཉིད་ཅན་གྱི་རྩ་བའི་བླ་མ་ལ། འདི་ནས་བཟུང་བྱང་ཆུབ་སྙིང་པོ་ལ་མ་རེག་གི་བར་དུ་སྙིང་ཁུང་རུས་པའི་གཏིང་ནས་རྒྱུ་མཚན་ཡང་དག་པར་ཤེས་པས་གསོལ་བ་འདེབས་པ་ལགས་ན། བརྩེ་ཆེན་ཡེ་ཤེས་ཀློང་ནས་ངེས་པར་གསན་གྱིན་ཡོད་དོ་སྙམ་པའི་ངེས་ཤེས་ཐེ་ཚོམ་དང་བྲལ་བར་རྒྱུད་ལ་སྐྱེས་སོ། །དེའི་ཕྱིར་ན་བདག་སོགས་མུན་པའི་སྨག་ཏུ་འཐོམ་པའི་འགྲོ་བ་རྣམས། ཇི་སྐད་དུ། 

			སེམས་ཅན་རྣམས་ནི་སངས་རྒྱས་ཉིད། །

			འོན་ཀྱང་གློ་བུར་དྲི་མས་བསྒྲིབ། །ཅེས་དང་། 

			ཕྱག་ཆེན་སྨོན་ལམ་ལས། 

			འགྲོ་བའི་རང་བཞིན་རྟག་ཏུ་སངས་རྒྱས་ཀྱང་། །

			མ་རྟོགས་དབང་གིས་མཐའ་མེད་འཁོར་བར་འཁྱམས། །

			སྡུག་བསྔལ་མུ་མཐའ་མེད་པའི་སེམས་ཅན་ལ། །ཞེས་པ་ལྟར། 

			རྨོངས་པའི་མུན་སྟུག་ཅི་ཡང་མི་ཤེས་པའམ་རང་སེམས་གདོད་ནས་དག་པའི་སངས་རྒྱས་ཡིན་པ་མི་ཤེས་པའི་དྲི་མ་རང་བཞིན་མེད་པ་དང་། དྲི་མ་གཤིས་ལ་མ་ཞུགས་པ་སྟེ། རྒྱུད་བླ་མར། 

			སེམས་ཀྱི་རང་བཞིན་འོད་གསལ་གང་ཡིན་པ། །

			དེ་ནི་ནམ་མཁའ་བཞིན་དུ་འགྱུར་མེད་དེ། །

			ཡང་དག་མིན་རྟོག་ལས་བྱུང་འདོད་ཆགས་སོགས། །

			གློ་བུར་དྲི་མས་དེ་ཉོན་མོངས་མི་འགྱུར། །

			ཅེས་གསུངས་པའི་དོན་ལེགས་པར་ཁོང་དུ་ཆུད་པས་དེ་ལྟའི་གློ་བུར་བའི་དྲི་མ་རང་སར་ཞི་བའམ་སྦྲུལ་མདུད་རང་སར་གྲོལ་བ། འཁྱག་རོམ་ཆུར་ཞུ་བའི་དཔེ་ལྟར། སྒྲིབ་བྱེད་ཀྱི་ཉེས་ཚོགས་དག་ཐུབ་པར་བྱིན་གྱིས་རློབས་ཅིག དེ་དག་ཉེ་བར་ཞི་བའམ་དག་པས། སེམས་ཀྱི་གནས་ལུགས་སྐྱེ་བ་མེད་པ་སྟེ། ཏཻ་ལོ་པས། 

			མི་བསམ་མི་མནོ་བརྟག་དཔྱད་མི་བྱ་ཞིང་། །

			མི་སྒོམ་མི་དཔྱོད་རེ་དྭོགས་མི་བྱ་བར། །

			དེར་འཛིན་བློ་ཡི་འདུ་བྱེད་རང་སར་གྲོལ། །

			དང་པོའི་ཆོས་ཉིད་སྟེང་དུ་དེ་ཡིས་ཕེབས། །ཅེས་དང་། 

			སློབ་དཔོན་ནག་པོ་པས། 

			རྣམ་པར་ རྟོག་པ་ཉིད་འཁྲུལ་ཏེ། །

			ཡུལ་དང་མཁན་པོ་གཉིས་མ་གྲུབ། །

			མི་རྟག་བརྫུན་པས་བདེན་པ་མེད། །

			དེ་བས་དེ་ཉིད་འཁྲུལ་པའི་ལམ། །

			ཞེས་སོགས་གསུངས་པ་ལྟར་སྟོང་ཉིད་ཀྱི་ཚུལ་དང་། འོད་གསལ་ཞེས་བྱ་བ་ནི། རྒྱལ་བ་མཻ་ཏྲི་པས། 

			དེ་ཕྱིར་སེམས་ཀྱི་རང་བཞིན་ཉིད། །

			ཕྱག་རྒྱ་ཆེན་པོའི་ངང་ཉིད་ལས། །

			དེ་ལ་བཅོས་ཤིང་བསྒྱུར་དུ་མེད། །

			གང་གིས་དེ་ཉིད་མངོན་རྟོགས་ན། །

			སྣང་སྲིད་ཐམས་ཅད་ཕྱག་རྒྱ་ཆེ། །

			ཆོས་སྐུ་ཁྱབ་གདལ་ཆེན་པོའོ། །ཞེས་དང་། 

			ཚད་མེད་བདེ་ཆེན་རང་བཞིན་ཤེས་རབ་ནི། །

			ཉི་ཟླའི་འོད་བཞིན་ཕྱོགས་དང་བྲལ་བ་སྟེ། ། 

			ཀྱེ་ཧོ་རྣལ་འབྱོར་རང་བྱུང་ངོ་མཚར་ཆེ། །

			ཞེས་གསུངས་པ་དེ་ལྟའི་ཡུལ་སེམས་གཉིས་འཛིན་གྱི་དྲི་མ་ཕྲ་རགས་མཐའ་དག་ཟད་པས་སེམས་ཀྱི་མཚན་ཉིད་སྟོང་པ་དང་། རང་བཞིན་འོད་གསལ་དབྱེར་མེད་ཟུང་འཇུག་ཆེན་པོ་རྒྱུད་ལ་འཆར་བར་མཛད་དུ་གསོལ་ཅེས་པའི་གསོལ་འདེབས་འདི་ཡི་དོན་སེམས་རྒྱུད་ལ་མ་འདྲེས་བར་དུ་ལན་གྲངས་དུ་མ་བསྐྱར་དགོས། དེ་ནས་དབང་བཞི་ལེན་ནས་རང་ངོ་སྐྱོང་བ་ནི། དེ་ལྟར་གོང་དུ་ལེགས་པར་གསལ་བཏབ་པའི་དཔལ་ལྡན་བླ་མའི་སྐུ་ཡི་གནས་གསུམ་དུ་ཨོཾ་ཨཱཿཧཱུྃ་གི་འབྲུ་གསུམ་ལས། དག་བྱེད་བྱིན་རླབས་ཀྱི་རང་གཟུགས་འོད་ཟེར་དཀར་དམར་མཐིང་གསུམ་ཅིག་ཅར་འཕྲོས་ཏེ་རང་གི་སྒོ་གསུམ་སོ་སོ་ལ་ཐིམ་པས། སྐུ་གསུང་ཐུགས་གསུམ་དང་དེ་གསུམ་དབྱེར་མི་ཕྱེད་པའི་དབང་བཞི་ཐོབ། དག་བྱ་ཉོན་སྒྲིབ་ཤེས་སྒྲིབ་སྙོམས་འཇུག་གི་སྒྲིབ་པ་བག་ཆགས་ཀྱི་སྒྲིབ་པ་ཀུན་སྦྱངས་ནས། འཐོབ་བྱ་འབྲས་བུའི་སྐུ་གསུམ་ཤུགས་ལ་བསྟན་ནས། དངོས་སུ་བསྟན་པ་རྣམ་གྲོལ་ངོ་བོ་ཉིད་སྐུ་མངོན་དུ་བྱ་བ་ནི་དབང་བཞི་བླང་བའི་སྒོ་ནས་བྱིན་རླབས་རྒྱུད་ལ་འཇུག་པའི་རིམ་པ་ཡིན། 

			དེ་ཡི་དོན་ནི། བླ་མའི་བྱིན་རླབས་དབང་གི་སྟེང་ནས་འཐོབ་དགོས་ལ། དེར ་མ་བརྟེན་པར་བྱིན་རླབས་རྒྱུད་ལ་འཇུག་པ་དཀའ། དེའི་རིམ་པ་ལའང་། རྒྱུད་མ་སྨིན་པ་སྨིན་པར་བྱེད་པ་རྒྱུའི་དབང་། སྨིན་པ་ཉམས་སུ་ལེན་པ་ལམ་གྱི་དབང་། བླངས་པའི་འབྲས་བུ་མཆོག་ཐོབ་པ་འབྲས་བུའི་དབང་ཞེས་གྲགས། ཡིན་ནའང་འདིར་བྱིན་རླབས་འཕོ་བའི་དབང་ངམ། རྫོགས་པ་ཆེན་པོའི་སྐབས་རིག་པ་རྩལ་གྱི་དབང་ཞེས་གྲགས་པ་དེ་ཉིད་བླ་མ་རྡོ་རྗེ་འཆང་དངོས་སུ་མཐོང་ཞིང་། དེར་གསོལ་བ་བཏབ་སྟེ་དབང་བཞི་ནང་ཟབ་མོ་ཏིང་ངེ་འཛིན་གྱིས་བླངས་པས། རྟོགས་པའི་ཡེ་ཤེས་རང་བྱུང་རྒྱུད་ལ་བསྐྱེད་ཅིང་། དུག་ལྔའི་གཅོང་ནད་རང་སར་དག་པའི་ཐབས་ཀུན་གྱི་མཐར་ཐུག་པ་བྱིན་རླབས་ཀྱི་འཇུག་སྒོ་དེ་བས་ཟབ་པ་གཞན་མེད་པས། ལམ་ཟབ་མོ་བླ་མའི་རྣལ་འབྱོར་དུ་གྲགས་པའི་དོན་དེ་ཡིན། 

			དེ་ལྟར་དབང་བཞིའི་ཉམས་ལེན་ལ་དབང་དམ་པའི་ཕ་རོལ་ཏུ་སོན་པས་རྡོ་རྗེའི་ལུས་ཀྱི་ཡུལ་ཉི་ཤུ་རྩ་བཞི་ལ་དཔའ་བོ་དང་མཁའ་འགྲོ་སྤྲིན་ལྟར་འདུ་ཞིང་། ལྷ་མ་སྲིན་སྡེ་བརྒྱད་ཟིལ་གྱིས་མནན་ཏེ་བཀའ་བཞིན་བསྒྲུབ་པའི་དམ་ཚིག་གཉན་པོའི་གཉེར་གཏད་ཀྱི་སྲུང་མར་བསྒྱུར་བའི་ཁྱད་ཆོས་ཀྱང་འདིའི་ཉམས་ལེན་ཁོ་ན་ལ་བརྟེན་ནས་འབྱུང་བས། རྒྱུད་སྡེ་འོག་མའི་ལུགས་ལྟར་ཐུན་མོང་གི་དངོས་གྲུབ་དག་ལ་བརྟེན་ནས་མཐར་གྱི་འབྲས་བུ་མཆོག་ལ་སྦྱོར་བའི་ལམ་ལ་བརྟེན་མི་དགོས། གཞན་ཡང་རྒྱུད་སྡེ་གོང་མའི་ལུགས་བཞིན་དབང་གསུམ་པའི་དཔེའི་ཡེ་ཤེས་ལ་བརྟེན་ནས་དོན་གྱི་ཡེ་ཤེས་ངོ་སྤྲོད་པ་ཡང་མི་དགོས་ཏེ། ཆོས་སྐུ་རྡོ་རྗེ་འཆང་ནས་བཟུང་རྩ་བའི་བླ་མ་འདི་ལ་ཐུག་གི་བར་དོན་རྒྱུད་ཀྱི་བྱིན་རླབས་ལ་ལྷད་མ་ཞུགས་པའི་རྟོགས་པ་མཆོག་ལྡན། རྡོ་རྗེ་སློབ་དཔོན་ཁོ་ན་ལ་ཡིད་ཁྱེད་ཤེས་ཀྱི་མོས་གུས་དྲག་པོས་དབང་བཞི་ལེན་ནས་ཐུགས་ཡིད་དབྱེར་མེད་དུ་བསྲེས་ཏེ། བྱིན་རླབས་འཕོ་བའི་སྟོབས་ཀྱིས་དོན་དམ་ལྷན་ཅིག་སྐྱེས་པའི་ཡེ་ཤེས་སམ་སྐྱེ་བ་མེད་པ་འོད་གསལ་ཆོས་སྐུ་རྒྱུད་ལ་སྐྱེ་ནུས་པ་ཡིན་པས། འདི་ཉིད་གནད་ཆེ་བར་འཛིན་དགོས་སོ། །

			ད་བཞི་པ་བླ་མ་རང་སེམས་དབྱེར་མེད་དུ་བསྲེ་བའི་མཚན་བཟླ་བ་ནི། སེམས་མ་བཅོས་པར་ངང་གཞག་སོ་མ་གཉུག་མའི་ངང་དུ། འདས་པའི་རྗེས་མ་བཅད། མ་འོངས་མདུན་མི་བསུ། ད་ལྟའི་ཤེས་པ་ཙན་ནེ་བ་འདིའི་སྟེང་དུ་རྩོལ་མེད་ལྷུག་པར་བཞག་སྟེ། ཀརྨ་པ་མཁྱེན་ནོ་ཞེས་པའི་མཚན་བཟླ་བ་ལ་འཇུག་དགོས། དེ་ཡང་དཔལ་ས་ར་ཧའི་ཞལ་ནས། 

			ཡིད་ལ་མི་བྱེད་ཕྱག་རྒྱ་ཆེན་པོ་ལ། །

			བསྒོམ་རྒྱུ་རྡུལ་ཙམ་མེད་པས་མི་སྒོམ་སྟེ། །

			སྒོམ་མེད་དོན་དང་འབྲལ་མེད་སྒོམ་པའི་མཆོག །

			གཉིས་མེད་ལྷན་སྐྱེས་བདེ་བ་ཆེན་པོའི་རོ། །ཞེས་དང་། 

			ཏཻ་ལོ་པས། 

			གནས་ནི་དབེན་པ་མ་ཡིན་མི་དབེན་མིན། །

			མིག་ནི་ཕྱེ་བ་མ་ཡིན་བཙུམས་པ་མིན། །

			སེམས་ནི་བཅོས་པ་མ་ཡིན་མ་བཅོས་མིན། །

			གཉུག་མ་ཡིད་ལ་བྱར་མེད་ཤེས་པར་གྱིས། །ཅེས་གསུངས་པ་ལྟར། 

			རང་གི་སེམས་ཀྱི་གཞི་གནས་ཡོན་ཏན་མཐོང་ན། དོན་དམ་གྱི་བླ་མ་འགྲུབ་པ་ཡིན་པས། རེ་དྭོགས་སོགས་ཀྱི་མཚན་མས་མ་བཅིངས་པར་རང་བབས་སོ་མ་ལྷུག་པར་འཇོག་པའི་ངང་ནས་མཚན་སྔགས་བཟླ་དགོས། 

			མཐར་བསྔོ་བ་ནི། ཟབ་མོ་ལམ་བླ་མ་བསྒྲུབས་པའི་དགེ་བའི་རྩ་བས་མར་གྱུར་གྱི་རིགས་དྲུག་འགྲོ་ཚོགས་ནམ་མཁའ་དང་མཉམ་པའི་ཡིད་ཅན་མ་ལུས་པའམ། ཇི་སྙེད་ཅིག་མཆིས་སོ་ཅོག་སྡུག་བསྔལ་དྲག་པོ་རྒྱུད་ལྡན་གྱིས། ཚེ་རབས་འཁོར་བ་ཐོག་མེད་ནས་རྒྱུ་ཀུན་འབྱུང་ལས་ཉོན་གྱིས་ཇི་ཙམ་བསགས་པའི་ལས་སྡིག་པ་མི་དགེ་བ་དང་། དེའི་འབྲས་བུ་ངན་འགྲོར་ལྟུང་བ་དང་། ངན་འགྲོར་གྱར་བཞིན་དུའང་སླར་ལས་ཉོན་གྱི་གཞན་དབང་གིས་བསགས་པའི་བག་ཆགས་ངན་པ་དང་། གཉིས་སྣང་གི་བག་ཆགས་དེས། དོན་ལ་མེད་བཞིན་དུ་ཡོད་པར་སྒྲོ་བཏགས་པའི་ཀུན་བརྟགས་འཁྲུལ་པ་ལྷག་མེད་དུ་རབ་ཏུ་བསལ་ཏེ། གཞི་བདེ་བར་གཤེགས་པའི་སྙིང་པོ་དང་དེའི་དབྱིངས་གཟུང་འཛིན་གྱི་དྲི་མས་གདོད་ནས་སྟོང་པས་འཁོར་འདས་ཀུན་ལ་ཁྱབ་པའི་ཀུན་ཁྱབ་ཀུན་ཏུ་བཟང་པོ་སེམས་ཅན་གྱི་ཤེས་རྒྱུད་ལ་འདུ་འབྲལ་མེད་པ་རང་ཆས་སུ་ཡོད་པ་དེ་རང་ངོ་ཤེས་པར་ཤོག ། སྤྱན་རས་གཟིགས་ཀྱི་ཞལ་ནས། 

			གང་སྐྱེས་གཉུག་མ་ཉིད་ཡིན་ཕྱིར། །

			གང་ཤར་དྲན་པས་སོར་བཞག་ན། །

			དེ་ལྟར་སྟོང་པ་ཉིད་དག་ཏུ། །

			རྣལ་འབྱོར་རྒྱལ་པོ་གདོན་མི་ཟ། །ཞེས་དང་། 

			རྒྱུད་ལས། 

			རང་གི་རིག་པའི་ཡེ་ཤེས་འདི། །

			ངག་གི་སྤྱོད་ཡུལ་ལས་འདས་ཕྱིར། །

			འདི་ནི་བྱིིན་རླབས་རིམ་པ་སྟེ། །

			ཀུན་མཁྱེན་ཡེ་ཤེས་དེ་ལྟ་བུ། །ཞེས་དང་། 

			གྲུབ་ཆེན་ཉི་མ་སྦས་པས་ཀྱང་། 

			ལུས་ལ་བལྟས་པས་སྐྱེ་བ་མེད། །

			སེམས་ལ་བལྟས་པས་སྤྲོས་དང་བྲལ། །

			གཉིས་མེད་དོན་གྱི་བློ་ལས་འདས། །

			ངས་ནི་ཅི་ཡང་མི་ཤེས་སོ། །

			ཞེས་སོགས་གསུངས་པའི་དོན་དང་འབྲེལ་བ་ཁོ་ན་ཡིན། རྒྱལ་དང་རྒྱལ་སྲས་རྣམས་བདེན་པར་སྨྲ་བ་ཡིན་པས་བསླུ་བ་མེད་པའི་སྨོན་ལམ་གང་དང་གང་བཏབ་པ་ནི་ཟད་པ་མེད་པ། ཚད་མེད་པ། གཞལ་མི་ཐུབ་པ་སྟེ། བཟང་པོ་སྤྱོད་པའི་སྨོན་ལམ་ལས། 

			ནམ་མཁའི་མཐས་གཏུགས་གྱུར་པ་ཇི་ཙམ་པ། །

			སེམས་ཅན་མ་ལུས་མཐའ་ཡང་དེ་བཞིན་ཏེ། །

			ཇི་ཙམ་ལས་དང་ཉོན་མོངས་མཐར་གྱུར་པ། །

			བདག་གི་སྨོན་ལམ་མཐའ་ཡང་དེ་ཙམ་མོ། །ཞེས་དང་། 

			སྤྱོད་འཇུག་ལས། 

			ཇི་སྲིད་ནམ་མཁའ་གནས་པ་དང་། །

			འགྲོ་བ་ཇི་སྲིད་གནས་གྱུར་པ། །

			དེ་སྲིད་བདག་ནི་གནས་གྱུར་ཏེ། །

			འགྲོ་བའི་སྡུག་བསྔལ་སེལ་བར་ཤོག །

			ཅེས་པའི་སྨོན་ལམ་བཏབ་པར་ལྟར། ཀུན་རྫོབ་ཏུ་སྨོན་པའི་ངོ་བོ་དང་། མཚན་ཉིད་རྒྱ་མཚོ་ཆེན་པོའི་དབྱིངས་ལྟར་དང་། དམ་བཅས་པ་དང་ཇི་ལྟར་ཁས་བླངས་པ་རྣམས། རྐྱེན་གང་གིས་ཀྱང་བསྒྱུར་དུ་མི་ནུས་པའི་གོ་ཆ་བཙན་ཅིང་། དོན་དམ་པར། འབད་དང་ཐབས་ཀྱིས་འཁོར་གསུམ་དུ་མཚན་མར་འཛིན་པའི་སྨོན་པ་དང་། བསྔོ་བས་རྒྱས་མི་འདེབས་པར། ཡེ་གདོད་མ་ཉིད་ནས་བླ་ན་མེད་པའི་འབྲས་བུ་བྱང་ཆུབ་ཡོན་ཏན་དཔག་ཏུ་མེད་པ་རྒྱ་མཚོ་བཞིན་འཛད་པ་མེད་པར་ཡོངས་སུ་བསྔོས་པས། གང་ཞིག་བསྔོ་བ་བྱ་རྒྱུའི་དགེ་རྩ་དང་། བསྔོ་བ་བྱེད་པོ། བསྔོ་བའི་ཡུལ་བཅས་རང་བཞིན་ཉིད་ཀྱིས་མ་གྲུབ་པ། ཇི་ལྟར་རྒྱ་མཚོ་ཆེན་པོའི་གཏིང་མཐའ་བྲལ་ཞིང་གཞལ་བར་མི་ནུས་པ་དང་ཆོས་མཚུངས་ཀྱང་། དེ་ལྟར་མ་རྟོགས་པའི་འགྲོ་བ་རྣམས་དངོས་འཛིན་གྱི་གདོན་ཆེན་པོས་བཏབ་སྟེ། མི་འདོད་པའི་གཞན་དབང་གིས་ཁམས་གསུམ་འཁོར་བར་རྒྱུན་རིང་ལ་དོས་དྲག་པ། ཐར་དཀའ་བའི་དུཿཁས་བརྒྱུད་མར་ཡང་ཡང་གཟིར་བ་ལ་བརྩེ་ཆེན་སྙིང་རྗེས་ནམ་ཡང་མི་འདོར་བ། ཇི་སྐད་དུ། ཕྱག་ཆེན་སྨོན་ལམ་ལས། 

		༧རྒྱལ་མཆོག་ཀརྨ་པ་རང་བྱུང་རིག་པའི་རྡོ་རྗེའི་བཀའ་ལུང་ལས་སངས་རྒྱས་མཉན་པ་དགུ་པའི་ཡང་སྲིད་ཀྱི་བརྟག་ཡིག་འདི་ལྟར་ཏེ།

			བསྟན་པའི་དཔལ་གཅིག་གྲུབ་ཆེན་བིརྦ་པ། །

			འགྲོ་ཕྱིར་བསམ་བཞིན་རྣམ་འཕྲུལ་འདན་མ་གྲུབ། །

			མཆོག་གི་ཕྲིན་ལས་གཅིག་བསྡུས་སྤྲུལ་པའི་གར། །

			འདི་ནས་ཤར་ཕྱོགས་ལྷོ་ལྗོངས་ཆོས་ཀྱི་ཞིང་། །

			སྤ་གྲོ་མ་ཧཱ་གུ་རུ་གྲུབ་པའི་གནས། །

			ཁྱིམ་བདག་འབྱོར་དམན་རིགས་རུས་གཙང་ལྡན་པ། །

			ཕ་མིང་ཉི་མའི་གཉེན་དང་མཚུངས་པའི་མིང་། །

			མ་མིང་ཆོས་ཀྱི་མིང་ཅན་ཟུང་འགྲོས་ཀྱིས། །

			ཁྱེའུ་འབྲུག་ལོ་ཚད་མ་མཆོག་སྤྲུལ་ཉིད། །

			ཕྲིན་ལས་སྤྲུལ་པ་སྒྲུབ་བསྟན་གསལ་བའི་དཔལ། །

			དོན་བརྒྱུད་ནོར་བུའི་ཕྲེང་བའི་བརྒྱུད་འཛིན་ཅིང་། །

			མཁའ་ཁྱབ་གདུལ་ཞིང་སྨིན་ཅིང་གྲོལ་བར་སྨོན། ། ཞེས་གསུངས་པ་ལྟར།

			སྤྱི་ལོ་ ༡༩༦༤ སྟེ་བོད་རབ་བྱུང་བཅུ་དྲུག་པའི་ཤིང་ཕོ་འབྲུག་ལོའི་ཟླ་བ་ ༡༠ ཚེས་༡༥ལ། ཨོ་རྒྱན་གུ་རུའི་སྒྲུབ་གནས་འབྲུག་སྤ་གྲོ་སྟག་ཚང་གི་ཆ་འདུས་བཙན་ཏོག་རྒེད་འོག་ས་མཚམས་མཆོད་རྟེན་དུ་ཡབ་སངས་རྒྱས་ལེགས་པ་དང་། ཡུམ་ཀརྨ་ཆོས་སྒྲོན་གཉིས་ཀྱི་སྲས་སུ་སྐུ་འཁྲུངས། དགུང་ལོ་བཞི་ཡི་སྟེང་༧རྒྱལ་དབང་བཅུ་དྲུག་པ་ཆེན་པོ་མཆོག་གི་སྒྲིབ་མེད་ཡེ་ཤེས་ཀྱི་གཟིགས་པས་རྗེ་སངས་རྒྱས་མཉན་པ་དགུ་པའི་ཡང་སྲིད་དུ་ངོས་འཛིན་གྱི་བཀའ་ལུང་འཁྲུལ་མེད་གནང་བ་དང་། སྐུ་གོང་མ་ཉིད་ཀྱི་འདའ་ཁའི་ཞལ་ཆེམས་དང་ཐུགས་སྨོན་གྱི་རྟེན་འབྲེལ་ཟབ་མོས་བརྡ་དང་བཅས་པར་ཞལ་གསལ་ཆ་ཤིན་ཏུ་ཆེ་བས། རྒྱ་གར་དུ་བཞུགས་པའི་བན་ཆེན་བླ་གྲྭ་རྣམས་ལ་དཀའ་ཚེགས་མེད་པར་མཆོག་གི་སྤྲུལ་སྐུའི་ཡང་སྲིད་རིན་པོ་ཆེ་ངོས་འཛིན་ལེགས་པར་ཐོབ། ངོས་འཛིན་གྲུབ་པའི་རྗེས་སུ་༧རྒྱལ་དབང་མཆོག་གི་བཀས་བསྐུལ་ཏེ། ༧སྐྱབས་རྗེ་དིལ་མགོ་མཁྱེན་བརྩེ་རིན་པོ་ཆེ་མཆོག་གིས་སྐུ་ཁྲུས་དང་ན་བཟའ་གསོལ་ཞིང་ཚེ་དབང་ཕུལ། དེ་ལོའི་ཟླ་བ་ ༨ པའི་ཚེས་ ༡༤ ལ། ༧རྒྱལ་མཆོག་བཅུ་དྲུག་པ་ཆེན་པོའི་བཀའ་དགོངས་བཞིན། གང་གི་གདན་ས་འབྲས་ལྗོངས་རུམ་བཏེག་ཆོས་སྒར་དུ་ཕེབས། ༧རྒྱལ་དབང་མཆོག་གིས་ཟླ་བ་ ༩ ཚེས་ ༡༤ ཉིན། སངས་རྒྱས་མཉན་པ་སྐུ་ཕྲེང་བཅུ་པ་དཔལ་ལྡན་རང་བྱུང་ཕྲིན་ལས་ཀུན་ཁྱབ་བསྟན་པའི་རྒྱལ་མཚན་དཔལ་བཟང་པོ་ཞེས་མཚན་གསོལ་དང་འབྲེལ་གསེར་ཁྲིར་མངའ་གསོལ་མཛད།

			ལོ་ན་དང་བསྟུན་བྱིས་པའི་སློབ་སྦྱོང་གང་ལྕོགས་བསླབས་ནས། དགུང་ལོ་བརྒྱད་ལ་རྒྱལ་མཆོག་བཅུ་དྲུག་པའི་ཞལ་སྔ་ནས་ཀ་ཁ་སྦྱོར་ཀློག་དང་འབྲི་ཀློག་གིས་མཚོན་ཐུན་མོང་རིག་གནས་དང་། ཤིང་སྟག་གི་ལོར་དགུང་ལོ་བཅུ་གཅིག་ལ་རྒྱལ་མཆོག་ཡབ་སྲས་སྟོན་འཁོར་གྱི་སྐུ་མདུན་ནས་དགེ་ཚུལ་གྱི་སྡོམ་པ་བཞེས། དགུང་ལོ་བཅུ་གསུམ་ནས་བཟུང་མར་ལུགས་རྒྱུད་སྡེ་ཁག་གི་ཆོ་ག་བློ་འཛིན་དང་། གདན་སའི་མཐོང་བ་བརྒྱུད་པའི་ཕྱག་བཞེས་འདོན་རྟ་དབྱངས་ཕྱག་རྒྱ་གར་འཆམ་སོགས་ལ་ཞིབ་པར་སྦྱང་བརྩོན་མཐར་ཕྱིན་པར་མཛད་ནས། དགུང་ལོ་བཅོ་བརྒྱད་ལ་རུམ་བཏེག་གདན་སར་དབུ་མཛད་གསར་སྐོས་ཀྱི་དགའ་སྟོན་མཛད་པ་དང་ཆབས་ཅིག་༧རྒྱལ་མཆོག་བཅུ་དྲུག་པ་ཆེན་པོ་མཆོག་གིས་གཟིགས་གསོས་དགྱེས་སྐྱེས་བསྩལ། ༧རྒྱལ་དབང་མཆོག་དགོངས་པ་ཞི་དབྱིངས་སུ་མནལ་རྗེས་སྔར་ནས་༧རྒྱལ་མཆོག་བཅུ་དྲུག་པ་མཆོག་ནས་དགྱེས་བརྩེའི་བཀའ་སློབ་གནང་དོན་གཞིར་བཟུང་གིས་སྤྱི་ལོ་ ༡༩༨༡ གི་ལོར་དཔལ་ཀརྨ་ཤྲཱི་ནཱ་ལནྡཱ་ཆེས་མཐོའི་བཤད་གྲྭར་དགུང་ལོ་བཅུ་དགུ་ལ་བཞུགས་ཏེ། ཐུན་མིན་ནང་དོན་རིག་པའི་གཞུང་ཆེན་ཁག་ལ་གསན་བསམ་རྒྱ་ཆེར་གནང་། སྤྱི་ལོ་ ༡༩༩༠ ལོར་སློབ་མཐར་ཕྱིན། སྤྱི་ལོ་ ༡༩༩༡ ཟླ་བ་ ༣ ཚེས་ ༢༠ ཉིན། བཤད་གྲྭ་ནས་བཀའ་རབ་འབྱམས་པའི་མཚན་གནས་ལག་ཁྱེར་ཐེངས་དང་པོ་དང་། ཝཱ་ཎ་མཐོ་སློབ་ཀྱི་སློབ་དཔོན་ནམ་ཨཱ་ཅཱརཱའི་ལག་ཁྱེར་ཐེངས་དང་པོ་སྟབས་གཅིག་ཏུ་བཞེས།

			མདོ་སྔགས་ཆོས་ཚུལ་རྒྱ་མཚོའི་འབྱུང་གནས་ཡོངས་རྫོགས་བསྟན་པའི་མངའ་བདག་༧རྒྱལ་མཆོག་བཅུ་དྲུག་པ་ཆེན་པོ་རང་བྱུང་རིག་པའི་རྡོ་རྗེ་མཆོག་དང་། ༧སྐྱབས་རྗེ་དིལ་མགོ་མཁྱེན་བརྩེ་རིན་པོ་ཆེ་མཆོག་བཀའ་དྲིན་སུམ་ལྡན་གྱི་རིགས་བདག་ཏུ་བསྟེན་ནས་བླ་མ་དེ་དག་གི་གཙོས། རིས་མེད་ཀྱི་སྐྱེས་ཆེན་དམ་པ་དུ་མའི་སྐུ་མདུན་ནས་དབང་ལུང་མན་ངག་རྒྱ་ཆེར་གསན་པས་མདོ་སྔགས་གསར་རྙིང་གི་ཆོས་ཚུལ་རྒྱ་མཚོ་ལྟ་བུས་ཐུགས་རྒྱུད་ཡོངས་སུ་གཏམས་ནས་མཁས་པའི་དབང་པོར་གྱུར།

			
			༧སྐྱབས་རྗེ་འཇམ་མགོན་ཀོང་སྤྲུལ་རིན་པོ་ཆེ་མཆོག་སྐུ་མ་གཤེགས་གོང་ཆེས་མཐོའི་གཙུག་ལག་གི་བསྟི་གནས་ཀརྨ་ཤྲཱི་ནཱ་ལནྡཱ་འདི་ནས་ཐོན་རྗེས་ལོ་གསུམ་གྱི་རིང་ལྷག་བསམ་སྲི་ཞུ་བསྒྲུབ་དགོས་པའི་བཀའ་སློབ་ནན་ཏན་བསྩལ་དོན་ལྟར། སྤྱི་ལོ་ ༡༩༩༣ ནས་ ༡༩༩༦ བར་ལོ་ངོ་བཞི་ལ་ཉིན་རེར་འཛིན་གྲྭ་བརྒྱད་ལ་སློབ་ཁྲིད། དེ་བཞིན་བཤད་གྲྭའི་འཛིན་སྐྱོང་གི་འཆར་འགོད་དང་བཅོས་བསྒྱུར་གྱི་ལག་ལེན་འཐབ་རྒྱུ་སོགས་ལའང་ཞབས་ཞུ་གང་ཐུབ་བསྒྲུབས་པར་མཛད།

